
YOSH OFITSERLARDA 
XIZMAT REZISTENTLIGINI 

BELGILOVCHI 
IJTIMOIY-PSIXOLOGIK 

DETERMINANTLAR
Rejametova Irada Ikramshikovna

Jamoat xavfsizligi universiteti
“Xizmat faoliyatini tarbiyaviy-psixologik ta’minlash” kafedrasi dotsenti,

pedagogika fanlari nomzodi

Annotatsiya: Mazkur maqolada yosh ofitserlarda xizmat rezistentligining shakllanishi va namoyon bo‘lishini belgilovchi 
asosiy ijtimoiy-psixologik determinantlar tahlil qilinadi. Harbiy jamoaning ijtimoiy-psixologik muhiti, rahbarlik uslubi, 
guruhiy birdamlik, hamkasblar ko‘magi, kasbiy motivatsiya, stressga bardoshlilik, emotsional o‘zini boshqarish hamda 
moslashuvchan koping strategiyalarining xizmat faoliyatidagi barqarorlikka ta’siri yoritiladi. Shuningdek, mobbing, ierarxik 
bosim, nizoli munosabatlar va agressiv xulq xizmat rezistentligini pasaytiruvchi xavf omillari sifatida baholanadi. Xizmat 
rezistentligi yosh ofitserning murakkab va zo‘riqishli vaziyatlarda kasbiy samaradorligi, psixologik barqarorligi hamda 
ijtimoiy moslashuvini saqlab qolishini ta’minlovchi integrativ resurs sifatida talqin etiladi.

Kalit so‘zlar: yosh ofitserlar, xizmat rezistentligi, ijtimoiy-psixologik determinantlar, harbiy jamoa, guruhiy birdamlik, 
kasbiy motivatsiya, stressga bardoshlilik, emotsional regulyatsiya, koping strategiyalari, mobbing.
Abstract: The article examines the main socio-psychological determinants underlying the development and manifesta-
tion of service resilience among young officers. It highlights the influence of the socio-psychological climate of the military 
unit, leadership style, group cohesion, peer support, professional motivation, stress tolerance, emotional self-regulation, 
and adaptive coping strategies on stability in military service. Mobbing, hierarchical pressure, interpersonal conflict, and 
aggressive behaviour are considered risk factors that may reduce service resilience. Service resilience is interpreted as 
an integrative psychological resource that enables young officers to maintain professional effectiveness, psychological 
stability, and social adaptation under complex and stressful service conditions.

Key words: young officers, service resilience, socio-psychological determinants, military unit, group cohesion, profes-
sional motivation, stress tolerance, emotional self-regulation, coping strategies, mobbing.
Аннотация: В статье анализируются основные социально-психологические детерминанты формирования и про-
явления служебной резистентности молодых офицеров. Раскрывается влияние социально-психологического 
климата воинского коллектива, стиля руководства, групповой сплочённости, поддержки сослуживцев, профес-
сиональной мотивации, стрессоустойчивости, эмоциональной саморегуляции и адаптивных копинг-стратегий 
на устойчивость служебной деятельности. Моббинг, иерархическое давление, конфликтные отношения и агрес-
сивное поведение рассматриваются как факторы риска, снижающие уровень служебной резистентности. Слу-
жебная резистентность интерпретируется как интегративный ресурс, обеспечивающий сохранение профессио-
нальной эффективности, психологической устойчивости и социальной адаптации молодого офицера в сложных 
и напряжённых условиях.

Ключевые слова: молодые офицеры, служебная резистентность, социально-психологические детерминанты, 
воинский коллектив, групповая сплочённость, профессиональная мотивация, стрессоустойчивость, эмоцио-
нальная саморегуляция, копинг-стратегии, моббинг.

KIRISH
Harbiy-professional faoliyatning murakkabligi xizmat rezistentligini faqat shaxsning stressga chidamliligi, 

emotsional barqarorligi yoki iroda sifatlari bilan chegaralangan individual-psixologik xususiyat sifatida talqin 
qilish imkonini bermaydi. Zamonaviy ijtimoiy va tashkiliy psixologiya doirasida rezistentlik tashqi va ichki stress-
orlar ta’sirida shaxs hamda xizmat jamoasining funksional yaxlitligini saqlashi, faoliyatning me’yoriy va axloqiy 
chegaralaridan chetga chiqmasligi, mavjud psixologik va ijtimoiy resurslarni safarbar qilishi, buzilgan funksi-
yalarni qayta tiklashi hamda murakkab vaziyat tajribasini keyingi faoliyat uchun konstruktiv resursga aylan-
tira olishida namoyon bo‘luvchi ko‘p darajali dinamik hodisa sifatida qaralishi maqsadga muvofiq. Bizningcha, 
xizmat rezistentligining ijtimoiy-psixologik determinantlari  deganda harbiy xizmatchining xizmat vazifalarini 

uzoq muddat davomida psixologik, axloqiy va funksional jihatdan barqaror bajarishiga yordam beruvchi yoki, 
aksincha, mazkur barqarorlikni susaytiruvchi individual, shaxslararo, guruhiy va tashkiliy xususiyatlar majmui 
tushuniladi. Bunday yondashuvda rezistentlik tayyor va o‘zgarmas shaxs sifati emas, balki shaxsning individual 
resurslari bilan xizmat jamoasidagi ijtimoiy-psixologik muhit o‘rtasidagi uzluksiz o‘zaro ta’sir natijasi hisoblanadi.

Rezistentlik individual a’zolar resurslarining oddiy yig‘indisi emas, balki noqulay hodisalar ta’sirida shaxs-
vaziyat o‘zaro munosabatlari orqali jamoa darajasida yuzaga keladigan emergent xususiyat hisoblanadi. 
Jamoa faoliyatining qiyinchilikdan keyingi trayektoriyasi rezistentlikning asosiy mezoni sifatida qaraladi. Bunda 
individual resurslar koordinatsiya, jamoaviy identifikatsiya, rahbarlik, vazifa talablari va o‘zaro ta’sir jarayonlari 
orqali umumjamoaviy imkoniyatga aylanadi. Yosh ofitserning yuqori individual bardoshliligi uning xizmat rezis-
tentligini avtomatik ravishda ta’minlamasligi ayon bo‘ladi. Chunki individual resurslardan foydalanish imkoniyati 
xizmat jamoasidagi ishonch, psixologik xavfsizlik, o‘zaro ko‘mak, rahbarlik uslubi, guruhiy me’yorlar, norasmiy 
munosabatlar hamda tashkilotdagi adolatning qay darajada shakllanganligiga bog‘liq bo‘ladi [1].

MAVZUGA OID ADABIYOTLAR SHARHI
Hayotga bardoshlilik bo‘yicha olib borilgan tadqiqotlar majburiyatni qabul qilish, nazorat hissi va qiyinchilikni 

rivojlanish imkoniyati sifatida ko‘rish kuchli stress sharoitida himoyalovchi rol o‘ynashini ko‘rsatadi. Harbiy 
xizmatchilar misolida hayotga bardoshlilikning yuqori darajasi ko‘p sonli stressorlar ta’sirida psixologik simp-
tomlarning kuchayishini cheklashi aniqlangan [2]. Biroq individual hayotga bardoshlilik jamoaviy resurslarning 
o‘rnini bosa olmaydi. Ofitserning shaxsiy irodasi kuchli bo‘lsa-da, jamoada axborot yashirilsa, o‘zaro ishonch 
bo‘lmasa, rol va vazifalar noaniq taqsimlansa yoki rahbar destruktiv usullardan foydalansa, umumiy faoliyatning 
ishonchliligi pasayishi mumkin. Jamoaviy rezilyentlik individual rezilyentliklarning oddiy yig‘indisi emas. U guruh 
a’zolarining o‘zaro aloqasi, umumiy ma’no, kelishilgan harakatlar, jamoaviy o‘rganish va kollektiv samaradorlik 
natijasida vujudga keladigan emergent, ya’ni o‘zaro ta’sir natijasida paydo bo‘luvchi xususiyatdir [3]. 

Jamoa qiyinchilikka duch kelganda vaziyatni qanday talqin qilishi, resurslarni qanday taqsimlashi, xatolar 
haqida ochiq gaplasha olishi, emotsional bosimni qanday boshqarishi hamda faoliyatni qay tarzda qayta tashkil 
etishi uning rezistentlik darajasini belgilaydi. Shu asosda, bizningcha, yosh ofitserlar jamoasidagi xizmat rezis-
tentligi xizmat faoliyatiga xos kuchli, davomli yoki takrorlanuvchi stressorlar, xavf, noaniqlik, vaqt tanqisligi va 
ichki guruhiy bosim sharoitida shaxs hamda jamoaning qonuniylikni, kasbiy vazifalarni, psixologik yaxlitlikni, 
o‘zaro hamkorlikni va faoliyat ishonchliligini saqlashi, mavjud resurslarni safarbar etishi, salbiy oqibatlarni chek-
lashi hamda funksional holatni qayta tiklashini ta’minlovchi ko‘p darajali dinamik ijtimoiy-psixologik salohiyatdir.

Ta’rifdan kelib chiqib, xizmat rezistentligining bir necha metodologik belgilari ajratiladi.

Birinchidan, u kontekstualdir: rezistentlik faqat muayyan qiyinchilik va xizmat vazifasi bilan bog‘liq holda 
namoyon bo‘ladi.

Ikkinchidan, u dinamikdir: tayyorgarlik, tajriba, rahbarlik va jamoaviy jarayonlar ta’sirida kuchayishi yoki 
susayishi mumkin.

Uchinchidan, u ko‘p darajalidir: individual, diadik, mikroguruhiy, jamoaviy va tashkiliy darajalardagi resurslar 
o‘zaro ta’sir qiladi.

To‘rtinchidan, u jarayon, salohiyat va natijani birlashtiradi: qarshilik ko‘rsatish mexanizmlari, ulardan foyda-
lanish qobiliyati hamda xizmat natijasining saqlanishi bir butun tizimni tashkil etadi.

Beshinchidan, u normativ yo‘nalishga ega: noqonuniy yoki axloqan nomaqbul usullar bilan natijaga erishish 
rezistentlik belgisi sifatida qabul qilinmaydi.

Xizmat rezistentligi “salbiy emotsiya yo‘qligi” bilan tenglashtirilmaydi. Xavotir, qo‘rquv, charchoq yoki tush-
kunlik murakkab vaziyatga tabiiy javob bo‘lishi mumkin. 

Muhim mezon – bu kechinmalarning mavjud yoki mavjud emasligi emas, balki ularni anglash, tartibga 
solish, yordamdan foydalanish va vazifani xavfsiz hamda qonuniy bajarishga xalaqit beradigan darajaga yetka-
zmaslikdir. Emotsiyalarni inkor etish, muammoni yashirish yoki yordam so‘rashni zaiflik deb baholash tashqi 
tomondan “bardoshlilik” bo‘lib ko‘rinsa-da, uzoq muddatda rezistentlikni yemirishi mumkin [4].

Xizmat rezistentligi kasbiy ishonchlilik bilan ham uzviy bog‘liq. Kasbiy ishonchlilik turli ichki va tashqi sharoit-
larda belgilangan natijani barqaror, xatosiz va xavfsiz tarzda ta’minlashni anglatadi [5]. Rezistentlik esa ushbu 
ishonchlilikni buzishi mumkin bo‘lgan stressorlar qarshisida faoliyat tizimining qanday saqlanishini tushunti-
radi. Demak, ishonchlilik ko‘proq natijaviy xususiyat bo‘lsa, rezistentlik esa natijani saqlashga xizmat qiluvchi 
resurslar va jarayonlar kompleksidir. Xizmat rezistentligi yagona sifat emas, balki o‘zaro bog‘liq komponent-
lardan tashkil topgan tizimdir. Uning tuzilishini qadriyatli-motivatsion, kognitiv-regulyativ, emotsional-irodaviy, 
kommunikativ-kogeziv va tashkiliy-resurs komponentlari orqali yoritish mumkin.

TADQIQOT METODOLOGIYASI
Qadriyatli-motivatsion komponent xizmat maqsadining shaxsiy mazmun kasb etishi, kasbiy burch, 

qonuniylik, mas’uliyat, vatanparvarlik, inson qadr-qimmatiga hurmat hamda jamoaga mansublikni qamrab oladi. 
Yosh ofitser nima uchun xizmat qilayotganini, uning qarori kimlarning xavfsizligiga ta’sir qilishini va umumiy vazi-
fadagi o‘z o‘rnini anglaganida qiyinchilikni ma’nosiz bosim sifatida emas, balki mas’uliyatli faoliyatning tarkibiy 
qismi sifatida qabul qiladi. Maqsadning anglanganligi stressorni butunlay bartaraf etmaydi, biroq safarbarlikka 
yo‘nalish beradi. Mazkur komponent jamoaning axloqiy yo‘nalishi bilan mustahkamlanadi. Agar guruhda xizmat 
natijasi bilan bir qatorda unga erishishning qonuniy va axloqiy usullari qadrlansa, ofitserlar qisqa muddatli 
manfaat yoki norasmiy bosim sabab me’yorlarni buzishga kamroq moyil bo‘ladi. Qadriyatli birlik fikrlarning bir 
xil bo‘lishini anglatmaydi; u turli qarashlar mavjud bo‘lgan holda umumiy xizmat maqsadi va asosiy axloqiy 
chegaralar bo‘yicha kelishuvni bildiradi [6].

Kognitiv-regulyativ komponent vaziyatni haqqoniy baholash, xavf va resurslarni solishtirish, ustuvorliklarni 
belgilash, qaror variantlarini ishlab chiqish, diqqatni boshqarish, xatolarni aniqlash, refleksiya va o‘z faoliyatini 
tuzatishni o‘z ichiga oladi. Yosh ofitserning tajribasi cheklangan sharoitda stereotipik yoki shoshilinch qaror 
chiqarish xavfi ortishi mumkin. Shu bois standart operatsion algoritmlar bilan bir qatorda vaziyat o‘zgarganda 
moslashuvchan fikrlash, mutaxassis fikrini so‘rash va jamoaviy muhokama qilish ko‘nikmalari muhim. Rezistent 
jamoa xatoni yashirmaydi, balki uni faoliyatni takomillashtirish uchun axborotga aylantiradi. Xizmatdan keyingi 
tahlil, vaziyatni birgalikda qayta ko‘rib chiqish hamda “nima sodir bo‘ldi, nima uchun sodir bo‘ldi, keyingi safar 
nimani o‘zgartirish kerak?” degan savollarga javob izlash jamoaviy o‘rganish mexanizmini yuzaga keltiradi. 
Bunday jamoada tajriba alohida xodimning shaxsiy mulki bo‘lib qolmaydi, balki umumiy kasbiy kapitalga ayla-
nadi [7].

Emotsional-irodaviy komponent qo‘rquv, xavotir, g‘azab, ruhiy bosim va charchoqni anglash hamda tartibga 
solish, maqsadga yo‘nalganlikni saqlash, impulsiv javobni cheklash, qiyinchilikka qaramay vazifani davom etti-
rish, zarur paytda to‘xtash va yordam so‘rash qobiliyatlarini birlashtiradi. Iroda faqat zo‘riqishni kuchaytirish 
emas, balki resursni tejash, kuchni ustuvor vazifaga yo‘naltirish va samarasiz urinishlardan voz kechish qobili-
yatini ham anglatadi. Yosh ofitserlar ko‘pincha o‘zining kasbiy yaroqliligini namoyish etish maqsadida charchoq, 
xavotir yoki bilim yetishmasligini yashirishga moyil bo‘lishi mumkin. Jamoada psixologik xavfsizlik bo‘lmasa, 
bunday holat xatolar ehtimolini oshiradi. Shu sababli emotsional-irodaviy rezistentlik shaxsning ichki o‘zini bosh-
qarish ko‘nikmalari bilan birga yordam so‘rashni me’yoriy va mas’uliyatli xulq sifatida qabul qiladigan jamoaviy 
madaniyatni ham talab qiladi. Kommunikativ-kohenziv komponent o‘zaro ishonch, vazifaga oid va ijtimoiy jipslik, 
tezkor axborot almashinuvi, hamkasblarni qo‘llab-quvvatlash, fikr bildirish imkoniyati, nizolarni konstruktiv hal 
qilish hamda umumiy identifikatsiyani qamrab oladi. Harbiy va xizmat guruhlari bo‘yicha tadqiqotlar jipslikning 
faoliyat samaradorligi, ruhiy farovonlik, xavfni nazorat qilish hissi, xizmatga tayyorgarlik va ruhiy salomatlik bilan 
bog‘liqligini ko‘rsatadi [8].

Jipslik ikki asosiy shaklda namoyon bo‘ladi. Vazifaviy jipslik a’zolarning umumiy maqsadga sodiqligi va 
birgalikda natijaga erishishga tayyorligini bildiradi. Ijtimoiy jipslik esa hissiy yaqinlik, o‘zaro hurmat, g‘amxo‘rlik 
va guruhga mansublik tuyg‘usini ifodalaydi [9]. Xizmat rezistentligi uchun jipslikning har ikkala shakli ham zarur: 
faqat vazifaviy jipslik insoniy qo‘llab-quvvatlashning yetishmasligiga, faqat ijtimoiy yaqinlik esa talabchanlikning 
pasayishi va xatolarni yashirishga olib kelishi mumkin.

TAHLIL VA NATIJALAR
“Mobbing tuzilmasini aniqlash” metodikasi bo‘yicha olingan tavsiflovchi ko‘rsatkichlar yosh ofitserlar 

jamoasida mobbing bilan bog‘liq xulqiy-rolli pozitsiyalar bir xil darajada shakllanmaganligini ko‘rsatadi. Eng 
yuqori o‘rtacha ko‘rsatkich kuzatuvchi pozitsiyasida (5,26), undan keyin esa initsiator (5,20) va himoyachi 
(5,20) rollarida qayd etilgan. Qurbon pozitsiyasining o‘rtacha qiymati 5,06 ni tashkil etgan bo‘lsa, nisbatan past 
ko‘rsatkich yordamchi rolida (4,80) kuzatilgan. Mazkur nisbat mobbing jarayonini faqat agressor va jabrlanuvchi 
o‘rtasidagi bevosita qarama-qarshilik sifatida emas, balki guruh a’zolarining turli darajadagi ishtiroki, betarafligi, 
qo‘llab-quvvatlashi yoki qarshilik ko‘rsatishi orqali shakllanadigan murakkab ijtimoiy-psixologik tuzilma sifatida 
baholash zarurligini ko‘rsatadi.

Kuzatuvchi pozitsiyasining nisbatan yuqori darajada ifodalanishi (5,26) alohida psixologik ahamiyat kasb 
etadi. Mobbing holatlarida kuzatuvchi har doim ham jarayonning passiv elementi hisoblanmaydi. Jamoa a’zola-
rining nizoli yoki tazyiqli munosabatni kuzatib turib, unga faol munosabat bildirmasligi guruhdagi norasmiy xulq 
me’yorlarining saqlanib qolishiga imkon yaratishi mumkin. Harbiy jamoa sharoitida bunday pozitsiya xizmat 
ierarxiyasi, konform xulq, guruh bosimiga moslashish, o‘z mavqeini xavf ostiga qo‘ymaslik hamda ziddiyatga 
aralashmaslik strategiyasi bilan bog‘liq bo‘lishi ehtimoldan xoli emas. Shu jihatdan kuzatuvchi rolini faqat 
“betaraflik” sifatida tushuntirish yetarli emas; u ayrim vaziyatlarda mavjud munosabatlar tizimini bilvosita legit-
imlashtiruvchi ijtimoiy-psixologik mexanizm sifatida ham namoyon bo‘lishi mumkin.

1-jadval: “Mobbing tuzilmаsini аniqlаsh” metodikаsining tаvsiflovchi hаmdа normаl tаqsimlаnish qonunigа 
muvofiqligi hаqidа mа’lumotlаr (n=761)

Koʻrsаtkichlаr Min Mаx M σ Z qiymаt p
Intsiаtor 1,00 14,00 5,2 2,51 1,9 0,004
Yordаmchi 1,00 14,00 4,8 2,29 1,8 0,022
Himoyаchi 1,00 12,00 5,2 2,64 1,6 0,007
Qurbon 1,00 12,00 5,06 2,42 1,3 0,007
Kuzаtuvchi 1,00 12,00 5,26 2,49 1,0 0,046

Initsiator pozitsiyasi bo‘yicha qayd etilgan qiymatlar respondentlarning ma’lum qismida boshqa jamoa a’zo-
siga nisbatan bosim o‘tkazish, uni chetlashtirish, obro‘sini pasaytirish yoki guruhdagi mavqeini zaiflashtirishga 
yo‘naltirilgan xatti-harakatlarga moyillik mavjudligini anglatadi. Biroq ushbu ko‘rsatkichni barcha respondent-
larda ochiq agressiv xulq shakllangan, degan mazmunda talqin qilish metodologik jihatdan to‘g‘ri bo‘lmaydi. 
Mobbing tashabbuskori roli ko‘pincha bevosita tajovuz bilangina emas, balki kinoya, muntazam tanqid, ijtimoiy 
masofalashtirish, axborotdan cheklash, xizmatdagi xatolarni haddan tashqari ta’kidlash yoki norasmiy guruh 
ta’siridan foydalanish kabi bilvosita shakllarda ham namoyon bo‘lishi mumkin. Ayniqsa, harbiy-professional 
muhitda formal intizomning yuqoriligi sababli bunday ta’sirlar yashirin, vaziyatga bog‘liq va ijtimoiy jihatdan 
niqoblangan shaklda namoyon bo‘lishi mumkin. Himoyachi pozitsiyasining o‘rtacha qiymati ham 5,20 darajasida 
ekanligi jamoada mobbing holatlariga qarshi turish salohiyatiga ega bo‘lgan shaxslar qatlamining mavjudligini 
ko‘rsatadi. Himoyachilik xulqi jabrlanuvchini emotsional qo‘llab-quvvatlash, nizoli vaziyatda vositachilik qilish, 
adolatsiz munosabatni ochiq yoki bilvosita rad etish, guruhdagi psixologik muvozanatni tiklashga intilish kabi 
reaksiyalar orqali namoyon bo‘lishi mumkin. Ya’ni ayrim harbiy xizmatchilar mobbingga qarshi faol pozitsiya 
egallasa, boshqalarda bunday xulq ancha sust yoki vaziyatga bog‘liq shaklda namoyon bo‘lishi mumkin. Bu 
tafovut shaxsiy qat’iyatlilik, adolatga sezgirlik, empatiya, guruhdagi status, xizmat tajribasi va ehtimoliy ijtimoiy 
sanksiyalardan xavfsirash kabi omillar bilan bog‘liq bo‘lishi mumkin.

Qurbon pozitsiyasining M=5,06 darajasida shakllanganligi tanlanmaning ma’lum qismida psixologik bosim, 
kamsitish, inkor etish yoki tizimli ravishda noqulay interpersonal munosabatlar obyektiga aylanish tajribasi 
uchrashini ko‘rsatadi. Mobbing qurboni bo‘lishni shaxsning faqat individual psixologik zaifligi bilan izohlash 
biryoqlama yondashuv bo‘ladi. Mazkur pozitsiya jamoada mavjud norasmiy statuslar, liderlik uchun raqobat, 
kommunikativ yopiq guruhlar, xizmat vazifalarini taqsimlashdagi subyektivlik, ijtimoiy qo‘llab-quvvatlashning 
yetishmasligi hamda “o‘zimizniki-begona” tipidagi guruhiy differensiatsiya bilan ham bog‘liq bo‘lishi mumkin. 
Shu sababli qurbon pozitsiyasining mavjudligi individual moslashuv xususiyatlari bilan bir qatorda jamoaning 
ijtimoiy-psixologik iqlimi va munosabatlar tizimini ham diagnostik jihatdan baholash zaruratini yuzaga keltiradi. 
Yordamchi rolida o‘rtacha qiymatning nisbatan pastligi (4,80) respondentlarning aksariyatida mobbing tashab-
buskorini ochiq ravishda qo‘llab-quvvatlash yoki uning xatti-harakatlarini bevosita davom ettirish tendensiyasi 
boshqa rollarga qaraganda sustroq ekanini ko‘rsatadi. Shunga qaramasdan, mazkur ko‘rsatkichning mutlaq 
jihatdan nolga yaqin emasligi mobbing tashabbuskorining ta’siri ayrim holatlarda guruh a’zolari tomonidan 
qo‘llab-quvvatlanishi mumkinligini anglatadi. Bunday yordam faol tajovuz ko‘rinishida bo‘lishi shart emas; 
mazax qilishga qo‘shilish, mish-mishlarni tarqatish, jabrlanuvchini guruhdan chetlashishga undash, tashab-
buskorning pozitsiyasini ma’qullash yoki vaziyatni davom ettirish uchun ijtimoiy fon yaratish ham yordamchi 
rolning bilvosita shakllari hisoblanadi.

Kolmogorov-Smirnov mezoni bo‘yicha barcha shkalalarda statistik ahamiyatli natijalar qayd etilgan: initsi-
ator shkalasida (Z=1,9; p<0,01), yordamchi shkalasida (Z=1,8; p<0,05), himoyachi shkalasida (Z=1,6; p<0,01), 
qurbon shkalasida (Z=1,3; p<0,01) hamda kuzatuvchi shkalasida (Z=1,0; p<0,05). Barcha holatlarda empirik 
taqsimotning normal taqsimlanganligi haqidagi nol gipoteza rad etiladi. Boshqacha aytganda, mobbing tuzil-
masining besh komponenti bo‘yicha to‘plangan natijalar normal taqsimlanish qonuniga to‘liq mos kelmaydi. Bu 
respondentlarning mobbingga oid rol pozitsiyalari tanlanma doirasida simmetrik va bir tekis taqsimlanmaganini, 
ayrim rollarning ma’lum guruhlarda nisbatan ko‘proq yoki kamroq jamlangan bo‘lishi mumkinligini ko‘rsatadi. 
Mobbing barcha jamoa a’zolarida bir xil darajada namoyon bo‘ladigan universal xulqiy tendensiya emas. U 
interpersonal tajriba, guruhdagi norasmiy mavqe, rahbarlik uslubi, xizmat sharoiti, psixologik xavfsizlik darajasi 
hamda shaxsning agressiv yoki prosotsial strategiyalari ta’sirida selektiv ravishda shakllanishi mumkin. 

Shu bois taqsimotning normal emasligi respondentlarning bir qismida ma’lum rollar kuchliroq, boshqa 
qismida esa minimal darajada namoyon bo‘lishi bilan izohlanishi mumkin. “Psixologik jins diagnostikasi” meto-
dikasi bo‘yicha olingan tavsiflovchi ko‘rsatkichlar yosh ofitserlarning gender-psixologik xususiyatlari tarkibida 
maskulinlik, femininlik va androginlik komponentlari o‘ziga xos nisbatda namoyon bo‘lishini ko‘rsatadi. Tadqiqot 
natijalariga ko‘ra, nisbatan yuqori o‘rtacha qiymat maskulinlik ko‘rsatkichida (15,1) qayd etilgan bo‘lib, femi-

ninlik ko‘rsatkichi (13,3) undan birmuncha past darajada shakllangan. Androginlik indeksi esa manfiy yo‘na­
lishda (-4,0) namoyon bo‘lgan. Mazkur ko‘rsatkichlar tanlanma tarkibida an’anaviy ravishda maskulin psixologik 
sifatlar bilan bog‘lanadigan qat’iyatlilik, mustaqillik, tashabbuskorlik, raqobatbardoshlik, qaror qabul qilishga 
moyillik hamda faol pozitsiyani egallash kabi xususiyatlarning nisbatan ustuvor ekanligini ko‘rsatadi. Shu bilan 
birga, femininlik ko‘rsatkichining ham yetarlicha yuqori ekanligi yosh ofitserlarning psixologik tuzilmasi faqat bir 
yo‘nalishdagi gender stereotiplari bilan cheklanmasligini anglatadi. 

Maskulinlik ko‘rsatkichining nisbatan yuqori qiymatda (15,1) namoyon bo‘lishi harbiy-professional faoli-
yatning o‘ziga xos talablariga muvofiq shakllangan shaxsiy sifatlar bilan izohlanishi mumkin. Harbiy xizmat 
sharoiti tezkor qaror qabul qilish, mas’uliyatni zimmasiga olish, murakkab vaziyatlarda psixologik barqarorlikni 
saqlash, qat’iy harakat qilish, xizmat vazifalarini bajarishda mustaqillik ko‘rsatish hamda guruh oldida yetak-
chilik pozitsiyasini egallashni talab qiladi. Shu nuqtayi nazardan, maskulinlikning nisbatan yuqori ifodalanishi 
yosh ofitserlarning xizmat faoliyatiga moslashuvi jarayonida faol-subyekt pozitsiyasining shakllanganligi bilan 
bog‘liq bo‘lishi mumkin. Biroq maskulinlikni faqat biologik jins yoki tashqi qat’iyat bilan tenglashtirish metodo­
logik jihatdan to‘g‘ri emas. Psixologik jins konsepsiyasida mazkur ko‘rsatkich, avvalo, shaxsning faoliyatga 
yo‘nalganligi, avtonomligi, o‘z pozitsiyasini himoya qila olishi, maqsadga intiluvchanligi va ijtimoiy vaziyatlarda 
tashabbus ko‘rsatishga tayyorligini aks ettiruvchi psixologik sifatlar majmuasi sifatida qaraladi.

2-jadval: “Psixologik jins diagnostikasi” metodikаsining tаvsiflovchi hаmdа normаl tаqsimlаnish qonunigа 
muvofiqligi hаqidа mа’lumotlаr (n=761)

Koʻrsаtkichlаr Min Mаx M σ Z qiymаt p
Maskulinlik 0,0 22,0 15,1 3,82 4,2 0,001
Femininlik 0,0 22,0 13,3 3,83 4,8 0,001
Androginlik -30,1 20,8 -4,0 6,18 3,7 0,001

Femininlik ko‘rsatkichining o‘rtacha qiymati (13,3) maskulinlikka nisbatan pastroq bo‘lsa-da, uning tanlan-
mada yetarlicha ifodalanganligi yosh ofitserlarda emotsional sezgirlik, empatiya, hamkorlikka moyillik, shaxs­
lararo munosabatlarni hisobga olish, murosaga kelish hamda boshqalarning emotsional holatini anglash kabi 
sifatlar ham muhim o‘rin egallashini ko‘rsatadi. Mazkur jihat harbiy jamoada samarali xizmat qilish uchun 
alohida ahamiyatga ega. Chunki zamonaviy ofitser faoliyati faqat buyruq berish, nazorat qilish va qat’iy bosh-
qaruv bilan cheklanmay, balki bo‘ysunuvchilarning psixologik holatini tushunish, ulardagi zo‘riqish va nizolarni 
o‘z vaqtida aniqlash, jamoa a’zolari o‘rtasidagi kommunikatsiyani muvofiqlashtirish hamda ijtimoiy-psixologik 
iqlimni barqarorlashtirish kabi funksiyalarni ham qamrab oladi. Shu sababli femininlik komponentining mavjudligi 
professional zaiflik emas, aksincha, interpersonal munosabatlarda moslashuvchanlikni ta’minlovchi psixologik 
resurslardan biri sifatida baholanishi mumkin. Maskulinlik va femininlik ko‘rsatkichlari o‘rtasidagi tafovut yosh 
ofitserlarning psixologik jins tuzilmasida faoliyatga yo‘naltirilgan, qat’iy va mustaqil xulq strategiyalari nisbatan 
ustun ekanligini ko‘rsatsa-da, bu holat feminin sifatlarning inkor etilganligini anglatmaydi. Aksincha, har ikki 
komponentning o‘rtacha qiymatlari bir-biridan keskin uzoqlashmaganligi respondentlarning ma’lum qismida 
instrumentallik va ekspressivlik sifatlari parallel tarzda shakllangan bo‘lishi mumkinligini ko‘rsatadi. Bunday 
uyg‘unlik murakkab xizmat vaziyatlarida bir tomondan qat’iyatli, ikkinchi tomondan esa ijtimoiy vaziyatga sezgir 
bo‘lish imkonini yaratadi. Ayniqsa, rahbarlik faoliyatida mazkur ikki xususiyatning muvozanati boshqaruv sama-
radorligi, kommunikativ moslashuvchanlik va nizolarni konstruktiv hal etish uchun muhim psixologik asos bo‘lib 
xizmat qilishi mumkin.

Androginlik indeksining manfiy yo‘nalishda shakllanganligi (-4,0) tanlanmaning umumiy profilida maskulin 
komponentning feminin xususiyatlarga nisbatan ustunroq ekanligini aks ettiradi. Ushbu natija yosh ofit-
serlarning professional muhitida qat’iyatlilik, avtonomlik, tashabbuskorlik va natijaga yo‘nalganlik singari xulq 
xususiyatlari ko‘proq rag‘batlantirilishi bilan bog‘liq bo‘lishi mumkin. Shu bilan birga, androginlik ko‘rsatkichining 
keng diapazonda, ya’ni -30,1 dan 20,8 gacha o‘zgarishi tanlanma ichida psixologik jinsning sezilarli individual 
differensiatsiyasi mavjudligini ko‘rsatadi. Demak, barcha yosh ofitserlarni bir xil gender-psixologik tipga kiritish 
maqsadga muvofiq emas: ayrim respondentlarda maskulin sifatlar ustun bo‘lsa, boshqalarida feminin xususi-
yatlarning yuqoriroq namoyon bo‘lishi yoki har ikki sifat guruhining nisbatan muvozanatli integratsiyasi kuza-
tilishi mumkin. Androginlikning aynan psixologik moslashuvchanlik nuqtayi nazaridan baholanishi muhimdir. 
Psixologik androginlik shaxsning turli ijtimoiy va professional vaziyatlarda faqat an’anaviy gender stereo-
tiplariga asoslangan bitta xulq modeliga bog‘lanib qolmasdan, vaziyat talabiga qarab qat’iyatlilik, faollik va 
mustaqillik bilan bir qatorda empatiya, hamkorlik, emotsional sezgirlik hamda murosaga moyillikni namoyon 
eta olish imkoniyatini anglatadi. Harbiy faoliyatda bu xususiyat, ayniqsa, rahbar–bo‘ysunuvchi munosabatlari, 
nizoli vaziyatlarni boshqarish, guruhiy birdamlikni saqlash hamda psixologik zo‘riqish sharoitida interpersonal 
muvozanatni ta’minlashda muhim ahamiyat kasb etishi mumkin. Shu sababli androginlik ko‘rsatkichini shun-

chaki “erkaklik” yoki “ayollik” xususiyatlarining aralashuvi sifatida emas, balki xulq repertuarining psixologik 
moslashuvchanligini ifodalovchi kompleks ko‘rsatkich sifatida talqin etish maqsadga muvofiq.

XULOSA
Mazkur natijalar yosh ofitserlar jamoasidagi interpersonal munosabatlarni, xususan, mobbing jarayon-

larini tushuntirishda ham muhim metodologik ahamiyatga ega. Chunki haddan tashqari rigid maskulin xulq 
modeli ayrim sharoitlarda dominantlik, yuqori raqobat, kompromissga moyillikning pasayishi yoki o‘z mavqeini 
kuch orqali himoya qilish kabi strategiyalar bilan birikishi mumkin. Biroq maskulinlikning o‘zi agressivlik 
yoki mobbingga moyillikni anglatmaydi. Xuddi shuningdek, femininlikni passivlik yoki psixologik zaiflik bilan 
tenglashtirish ham ilmiy jihatdan asosli emas. Mobbing xulqining yuzaga kelishi psixologik jinsning alohida 
ko‘rsatkichidan ko‘ra, uning agressivlik, konfliktlilik, guruhiy status, rahbarlik uslubi, emotsional boshqaruv va 
jamoaning ijtimoiy-psixologik muhiti bilan qanday integratsiyalashishiga ko‘proq bog‘liq bo‘lishi mumkin. Kolmo­
gorov-Smirnov mezoni natijalariga ko‘ra, psixologik jinsning barcha ko‘rsatkichlari bo‘yicha empirik taqsimot 
normal taqsimlanish qonunidan statistik jihatdan ahamiyatli darajada farq qilgan. Jumladan, maskulinlik shka-
lasida (Z=4,2; p<0,01), femininlik shkalasida (Z=4,8; p<0,01) hamda androginlik indeksida (Z=3,7; p<0,01) 
natijalar qayd etilgan. 

Barcha ko‘rsatkichlarda empirik ma’lumotlarning normal taqsimlanganligi haqidagi nol gipoteza rad etiladi. 
Demak, yosh ofitserlarning maskulinlik, femininlik hamda androginlik ko‘rsatkichlari tanlanma doirasida normal 
taqsimlanish qonuniga mos kelmaydi. Taqsimotning normal emasligi respondentlarning gender-psixologik 
xususiyatlari tanlanmada bir tekis shakllanmaganligini anglatadi. Buning sababi harbiy-professional faoliyat-
ning o‘ziga xos sotsializatsion ta’siri, respondentlarning biologik jinsi, individual shaxs xususiyatlari, xizmat 
tajribasi, egallagan lavozimi va guruhiy munosabatlar tizimining turlicha bo‘lishi bilan bog‘liq bo‘lishi mumkin. 
Ayniqsa, harbiy muhitda ma’lum xulq sifatlarining institutsional ravishda rag‘batlantirilishi maskulinlik ko‘rsat-
kichlarining ayrim qiymatlar atrofida ko‘proq to‘planishiga olib kelishi ehtimoli mavjud. Shu bilan birga, femi-
ninlik va androginlikning individual namoyon bo‘lishi respondentlarning shaxsiy hamda ijtimoiy tajribasi ta’sirida 
yanada kengroq differensiatsiyalanishi mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.03

13.00.04

13.00.05

13.00.06

13.00.07

13.00.09

07.00.00

19.00.00

01.00.00

03.00.00

09.00.00

10.00.00

